
ᐱᕙᓪᓕᐊᔪᖅ ᓴᖅᑭᑎᑕᐅᔪᖅ 
 

ᓯᕗᓕᖅᑎ ᐊᖏᖅᓯᕗᖅ ᑕᒑᖅ ᑰᓕᐅᑉ ᓄᖅᑲᕐᓂᖓᓂᒃ 

ᐃᖃᓗᐃᑦ, ᓄᓇᕗᑦ (ᓄᕕᐱᕆ 21, 2011) - ᓯᕗᓕᖅᑎ ᐄᕙ ᐋᕆᐊᒃ ᐅᓪᓗᒥ ᓇᓗᓇᐃᖅᓯᖅᑲᐅᕗᖅ ᐊᖏᖅᓯᓂᕐᒥᓂᒃ ᑕᒑᖅ 

ᑰᓕᐅᑉ ᓄᖅᑲᕐᓂᕆᔭᖓᓂᒃ ᓯᕗᓕᖅᑎᓂᑦ ᑲᑎᒪᔨᓂᑦ. ᒥᓂᔅᑕ ᑰᓕ ᓄᖅᑲᕐᓂᕆᔭᒥᓂᒃ ᑐᓂᓯᓚᐅᖅᑐᖅ ᓄᕕᐱᕆ 16-ᖑᑎᓪᓗᒍ. 

ᖃᖓᑦᑎᐊᓵᖑᓛᒃᑯᑦ, ᑖᓐᓇ ᒥᓂᔅᑕᐅᓪᓗᓂ ᐱᓕᕆᐊᒃᓴᖃᓚᐅᖅᑐᖅ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂᒃ ᐃᓄᓕᕆᔨᒃᑯᓐᓂᒡᓗ, 

ᒥᓂᔅᑕᕆᔭᐅᓪᓗᓂ ᑲᒪᒋᔭᒃᓴᖃᖅᑎᑕᐅᓪᓗᓂ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ, ᒥᓂᔅᑕᐅᓪᓗᓂ ᑲᒪᒋᔭᒃᓴᖃᖅᑎᑕᐅᓪᓗᓂ 

ᐊᖏᕐᕋᖃᙱᑦᑐᓕᕆᓂᕐᒥᒃ, ᒥᓂᔅᑕᕆᔭᐅᓪᓗᓂᓗ ᑲᒪᒋᔭᒃᓴᖃᖅᑎᑕᐅᓪᓗᓂ ᐃᖅᑲᓇᐃᔭᖅᑏᑦ ᖁᐊᖅᓵᕐᓇᖅᑐᒦᑎᑕᐅᕙᙱᓐᓂᖏᓐᓄᑦ 

ᐊᑭᓕᖅᓱᖅᑕᐅᓕᖅᐸᖕᓂᖏᓐᓄᓪᓗ ᐋᓐᓂᖅᑐᖃᕌᖓᒃ ᑲᒥᓴᒋᔭᐅᔪᒧᑦ.  

“ᒥᓂᔅᑕ ᑰᓕ ᐱᓕᕆᖃᑦᑕᖅᓯᒪᕗᖅ ᐊᖏᔪᒻᒪᕆᐊᓗᖕᒥᒃ ᐱᓕᕆᐊᒃᓴᒥᒃ ᓯᕗᓕᖅᑎᓂ ᑲᑎᒪᔨᓂ, ᐱᓗᐊᙳᐊᖅᖢᓂ ᐱᓕᕆᔨᐅᓂᕐᒥᓄᑦ 

ᒥᓂᔅᑕᕆᔭᐅᓪᓗᓂ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᓪᓗ ᓄᓇᕗᒻᒥᓗ ᐃᒡᓗᓕᕆᔨᕐᔪᐊᒃᑯᓐᓄᑦ, ᑖᒃᑯᐊᒃ ᒪᕐᕉᒃ 

ᐃᓗᓕᖃᐅᓛᖑᕙᒃᖢᑎᒃ ᐊᒃᓱᕈᕐᓇᓛᖑᕙᒃᖢᑎᒡᓗ ᐱᓕᕆᐊᒃᓴᕆᔭᐅᓪᓗᑎᒃ ᒐᕙᒪᑦᑎᓐᓂ,” ᑕᐃᒪᓐᓇ ᓯᕗᓕᖅᑎ ᐄᕙ ᐋᕆᐊᒃ 

ᐅᖃᖅᖢᓂ.  

ᒥᓂᔅᑕ ᑰᓕᐅᑉ ᓯᕗᓕᖅᑎᐅᓂᖓᒍᑦ, ᐊᖏᔪᒥᒃ ᕿᒥᕐᕈᐊᒃᑲᓐᓂᖅᑐᖃᓚᐅᖅᑐᖅ  ᐃᓄᓕᕆᕙᖕᓂᕐᒥ ᑕᒪᓐᓇ ᐱᔭᕇᖅᑕᐅᓪᓗᓂ 

ᐱᐅᓯᒋᐊᖅᑎᑦᑎᔪᒫᖅᖢᓂᓗ ᑲᔪᓯᑎᑕᐅᕙᖕᓂᖏᓐᓄᑦ ᐃᓄᓕᕆᕙᖕᓃᑦ, ᐊᒻᒪᓗᑦᑕᐅᖅ ᐊᓯᔾᔨᕆᐊᖅᓯᒪᓕᖅᑐᒧᑦ ᐆᒧᖓ, ᓄᑕᖅᑲᓄᑦ 

ᐃᓚᒌᓄᓪᓗ ᐱᔨᑦᑎᕋᖅᑐᖃᖅᐸᖕᓂᖓᓄᑦ ᐱᖁᔭᕐᒧᑦ ᑖᓐᓇ ᐊᒃᑐᐊᓂᖃᕐᓂᖓᓄᑦ ᐱᔭᐅᔭᕆᐊᖃᖅᐸᒃᑐᓄᑦ ᓄᓇᕗᒻᒥᐅᓂᑦ. ᒥᓂᔅᑕ 

ᑰᓕ ᐱᕐᔪᐊᒻᒪᕆᐊᓗᖕᒥᒃ ᐱᓕᕆᐊᖃᖃᑦᑕᐅᓚᐅᕐᒥᔪᖅ ᓴᙱᒃᑎᑦᑎᕚᓪᓕᕐᓂᕐᒥᒃ ᒐᕙᒪᐅᕙᖕᓂᐅᑉ ᐋᖅᑭᒃᓱᖅᓯᒪᓂᖓᓂᒃ ᑮᓇᐅᔭᓄᓪᓗ 

ᐊᐅᓚᑦᑎᕙᖕᓂᕆᔭᐅᔪᒥᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ ᑕᒪᓐᓇᓗ ᓇᓗᙱᑦᑎᐊᕈᑕᐅᓇᔭᖅᖢᓂ ᓴᙱᔪᒥᒃ ᑐᙵᕕᖃᕐᓂᖏᓐᓂᒃ 

ᓯᕗᓂᒃᓴᑦᑎᓐᓂ.  

“ᒥᓂᔅᑕ ᑰᓕ ᐱᒻᒪᕆᐊᓘᖃᑕᐅᓚᐅᖅᐳᖅ ᒥᓂᔅᑕᐅᖃᑎᒌᑦᑎᓐᓂ, ᑲᔪᓯᑎᑦᑏᓐᓇᐅᔭᖅᖢᓂ ᐅᖃᖃᑎᒌᑦᑎᐊᕐᓂᕐᒥᒃ 

ᐃᓱᒪᒃᓴᖅᓯᐅᑦᑎᐊᖅᓯᒪᓪᓗᓂᓗ ᖃᐅᔨᓇᓱᒃᐸᖕᓂᕐᒥᒃ ᐊᑐᐊᒐᓄᑦ ᐃᓱᒪᒋᔭᒃᓴᓄᑦ. ᑲᔪᓯᓂᖃᑦᑎᐊᖁᕙᕗᑦ ᓄᑖᓂᒃ ᐃᓅᓯᕐᒥᓂ 

ᐱᓕᕆᐊᖃᖅᐸᓪᓕᐊᓂᐊᓕᕐᒥᑎᓪᓗᒍ,” ᓯᕗᓕᖅᑎ ᐄᕙ ᐋᕆᐊᒃ ᑕᐃᒪᓐᓇ ᐅᖃᖅᖢᓂ.  

ᐱᕕᖃᖅᑎᑦᑎᔪᒪᓂᕐᒧᑦ ᑲᔪᓯᓂᖃᑦᑎᐊᖅᑐᒥᒃ ᓅᐸᓪᓕᐊᓂᐅᓇᔭᖅᑐᒥᒃ, ᒥᓂᔅᑕ ᑰᓕ ᒥᓂᔅᑕᐅᖃᑎᒌᖕᓃᓐᓂᐊᖅᑐᖅ 

ᑎᒃᑯᖅᓯᕝᕕᐅᓯᒪᙱᒃᑲᓗᐊᕐᓗᓂ ᑭᓱᓕᕆᔭᒃᓴᓂᒃ ᓄᕕᐱᕆ 30, 2011-ᖑᕋᓱᖕᓂᖓᓂ.   

### 

ᐃᐊᒥᓕ ᕘᑦᔅ 

ᐱᕙᓪᓕᐊᔪᓄᑦ ᑎᑎᕋᖅᑎ  

ᓯᕗᓕᖅᑎᐅᑉ ᑎᑎᕋᕐᕕᖓᓂ 

 (867) 975-5059 

ewoods@gov.nu.ca 

